
ARHOLIAD AELODAETH SYLFAENOL
3 Hydref 2015
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addaswyd o erthygl yn y Faner Newydd
Darn 2 – addaswyd o erthygl ar Golwg 360
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

Darn 1

Mae llofrudd cudd ar fwrdd pob cegin yng Nghymru.  Mae hefyd yn llechu mewn llawer o fwydydd y byddwn ni’n eu prynu.  Cymharol ddibwys yw peryglon iechyd megis gwenwyn bwyd o’u cymharu â nifer y bobl mae hwn yn eu lladd.  Ei enw?  Halen.

Pe bai cynhyrchwyr bwyd ym Mhrydain yn haneru’r halen maen nhw’n ei ddefnyddio byddai 100,000 yn llai o bobl yn marw bob blwyddyn. 

Dim ond 1 gram o halen y dydd mae arnoch chi a fi ei angen, a’r halen sodiwm sy’n achosi’r perygl.  Mae sodiwm yn wenwynig ac mae’r arennau yn gorfod gweithio’n fwy caled i’w waredu.  Mae hyn yn ei dro yn gwneud i’r galon weithio’n galetach i bwmpio mwy o waed drwy’r arennau, ac mae pwysedd y gwaed yn codi.

Mae halen wedi cael ei orddefnyddio ers i ddyn ddarganfod bod halen yn cadw bwyd rhag pydru.  Byddai’r holl ffermydd yng Nghymru slawer dydd yn halltu’r mochyn, ond un o’r ffactorau pennaf sydd wedi arwain at ormodedd o halen yn ein cyfnod ni yw poblogrwydd bwydydd parod a chludfwyd. 

Amcangyfrifir bod y diwydiant bwyd yn ychwanegu 220,000 tunnell o halen bob blwyddyn i’r bwyd rydych chi a fi yn ei fwyta.  Mae halen (sodiwm) ym mhob man - hyd yn oed lle na fyddech yn ei ddisgwyl.  Pwy fyddai’n meddwl, er enghraifft, bod 1 gram o halen mewn dysglaid o greision ŷd, neu bod pedair tafell o fara siop yn cynnwys 0.5 gram? 

Os ydych chi’n gall, felly, cuddiwch eich llestr halen.

Darn 2
Mae aelodau o Bwyllgor Gwaith Cyngor Môn wedi penderfynu ymgynghori ar ddyfodol Cartref Preswyl Haulfre yn Llangoed, wedi i bryderon gael eu mynegi ynghylch cyflwr cyffredinol yr adeilad, ac effaith hynny ar allu’r staff i ddarparu gofal o’r safon uchaf i’r 18 o breswylwyr.

Mae’r cartref wedi ei leoli mewn hen faenordy, a roddwyd i’r Awdurdod Lleol gan deulu Chadwick ym 1967.

“Mae’r asesiad cyffredinol yn dangos nad yw’r cyfleusterau presennol yn addas ac y bydd hi’n fwyfwy anodd sicrhau gofal diogel o fewn yr adeilad,” meddai Cyfarwyddwr Cymuned Môn, Gwen Carrington.

“Rhaid cydnabod bod tanfuddsoddi wedi digwydd dros amser, ac mae’r adeilad bellach yn cael effaith andwyol ar y gofal a ddarperir yno.”

Ychwanegodd: “Bydd penderfyniad y Pwyllgor Gwaith i gynnal ymgynghoriad ffurfiol ar ddyfodol Haulfre yn rhoi amser i ni ystyried a thrafod materion yn fanwl gyda’r trigolion, eu teuluoedd, a rhanddeiliad eraill.  Dilynir hyn gan broses o ymgysylltu ehangach gyda’r gymuned leol.”

Mae Cyngor Sir Ynys Môn wrthi ar hyn o bryd yn trawsnewid ei ddarpariaeth gofal ar gyfer oedolion hŷn.

Eglurodd Pennaeth y Gwasanaethau Oedolion, Alwyn Jones: “Rydym wedi cytuno i newid cyfeiriad a ffafrio cyfleusterau gofal ychwanegol, yn hytrach na chartrefi gofal preswyl traddodiadol, er mwyn sicrhau bod pobl yn gallu aros yn eu cartrefi eu hunain a pharhau’n annibynnol cyn hired â phosib.”
Bydd yr ymgynghoriad ffurfiol ar ddyfodol Haulfre fel cartref gofal preswyl yn llywio penderfyniad terfynol gan y Pwyllgor Gwaith ym mis Hydref.

